
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ  2003 ԹՎԱԿԱՆԻ ՄԱՅԻՍԻ 22-Ի N 639-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Հիմք ընդունելով «Նորմատիվ իրավական ակտերի մասին» օրենքի 33-րդ հոդվածի 3-րդ մասը՝ Կառավարությունը որոշում է.
1. Հայաստանի Հանրապետության կառավարության 2003 թվականի մայիսի 22-ի «Ջրային ռեսուրսների մոնիտորինգի իրականացման և հաշվետվությունների գրանցման կարգը հաստատելու մասին» N 639-Ն որոշման հավելվածի 3-րդ կետը լրացնել նոր պարբերությամբ՝
«Հայաստանի Հանրապետության մակերևութային և ստորերկրյա ջրերի մոնիտորինգի դիտակետերի ցանկը հաստատում է ջրային ռեսուրսների կառավարման և պահպանության պետական լիազորված մարմինը»:
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից։

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ  2003 ԹՎԱԿԱՆԻ ՄԱՅԻՍԻ 22-Ի N 639-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»
ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը

Որոշման նախագծի ընդունումը պայմանավորված է Հայաստանի Հանրապետության մակերևութային և ստորերկրյա ջրերի մոնիտորինգի դիտակետերի ամրագրման անհրաժեշտությամբ:
Մակերևութային և ստորերկրյա  ջրերի մոնիտորինգի դիտակետերի ցանկի ամրագրումը հնարավորություն կտա հստակ սահմանել դիտակետերի ջրավազանային կառավարման տարածքները, ջրային օբյեկտները, դիտակետերի համարները, տեղադիրքը, մոնիտորինգի տեսակը, աշխարհագրական կոորդինատները և այլն: 

2. Առաջարկվող կարգավորման բնույթը
Հաշվի առնելով այն հանգամանքը, որ ՀՀ ջրային օրենսգրքով ջրային ռեսուրսների մոնիտորինգի և հաշվառման կարգի հաստատումը վերապահված է կառավարությանը, առաջարկվում է լրացումներ կատարել Հայաստանի Հանրապետության կառավարության  2003 թվականի մայիսի 22-ի N 639-Ն որոշման մեջ` դրանում ամրագրելով Հայաստանի Հանրապետության մակերևութային և ստորերկրյա  ջրերի մոնիտորինգի դիտակետերի ցանկը։

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է բնապահպանության նախարարության կողմից:
4. Ակնկալվող արդյունքը
«Հայաստանի Հանրապետության կառավարության  2003 թվականի մայիսի 22-ի N 639-Ն որոշման մեջ լրացումներ կատարելու մասին» Կառավարության  որոշման նախագծի ընդունումը կապահովի ՀՀ մակերևութային և ստորերկրյա  ջրային ռեսուրսների մոնիտորինգի իրականացումը դիտակետերի ցանկում ներկայացված ջրային օբյեկտներից։ 

«Հայաստանի Հանրապետության կառավարության  2003 թվականի մայիսի 22-ի N639-Ն որոշման մեջ լրացումներ կատարելու մասին» Կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում: 

